





REGLUGERÐ
um skólaheilsugæslu.

I. KAFLI
Gildissvið, markmið og skipulag.
1. gr.
Gildissvið.
Reglugerð þessi gildir um skólaheilsugæslu grunnskólabarna.

2. gr.
Markmið.
Markmið skólaheilsugæslu er að efla heilbrigði barna og stuðla að vellíðan. Heilsugæslan skal tryggja að börn og fjölskyldur þeirra njóti gagnreyndrar heilbrigðisþjónustu í formi reglubundinna heilbrigðisskoðana, heilbrigðisfræðslu, forvarna, ráðgjafar og heilsueflingar. Heilbrigðisþjónustan skal taka mið af þörfum barna, fjölskyldu og samfélags hverju sinni.

3. gr.
Skipulag þjónustunnar.
Heilbrigðisstofnanir í hverju heilbrigðisumdæmi bera ábyrgð á skipulagi þjónustu skólaheilsugæslu í hverju sveitarfélagi. Embætti landlæknis hefur það hlutverk að þróa, leiða og samræma verklag með útgefnum leiðbeiningum til heilbrigðisstofnana.
Skólaheilsugæsla skal sinnt af hjúkrunarfræðingum í þverfaglegu samstarfi við lækna, aðra heilbrigðisstarfsmenn heilsugæslunnar og aðra fagaðila sem koma að málefnum barna á vegum sveitarfélaga.
Mönnun þjónustunnar skal vera í samræmi við fjármögnunarlíkan heilsugæslu hverju sinni.

4. gr.
Skráning þjónustunnar og meðferð gagna.
Þjónustan skal skráð í sjúkraskrá í samræmi við lög um sjúkraskrár nr. 55/2009. Ópersónugreinanlegar upplýsingar um heilsufar og velferð barna, sem safnað er með heilbrigðisskoðunum, skulu notaðar sem grundvöllur að skipulagningu og þróun þjónustunnar. 
Embætti landlæknis gerir reglulega úttekt á gæðum þjónustunnar, og gefur heilbrigðisstofnunum og heilbrigðisstarfsfólki heilsugæslu endurgjöf á skilgreinda gæðavísa.
Samantekt á ópersónugreinanlegum heilsufarsupplýsingum skal nýtt til að meta breytingar á þjónustunni og hvort grípa þurfi til frekari aðgerða í þágu bættrar þjónustu.
Heilbrigðisstofnun skal útvega tölvubúnað og aðgang að sjúkraskrárkerfi.

5. gr.
Samþætting þjónustu.
Í samræmi við lög um samþættingu þjónustu í þágu farsældar barna nr. 86/2021 ber heilbrigðisstarfsmönnum skylda til að fylgjast með, taka eftir og greina vísbendingar um að þörfum barns sé ekki mætt á fullnægjandi hátt og bregðast við þeim. Ef heilbrigðisstarfsmaður tekur eftir og greinir vísbendingar um að þörfum barns sé ekki mætt með fullnægjandi hætti og barnið þurfi frekari þjónustu en þegar er veitt skal hann veita forsjáraðilum og/eða barni leiðbeiningar um samþættingu þjónustu.

II. KAFLI
Skólaheilsugæsla grunnskólabarna.
6. gr.
Hlutverk.
Skólaheilsugæsla grunnskólabarna hefur það hlutverk að efla heilbrigði barna og stuðla að vellíðan þeirra. Þjónustan skal að jafnaði veitt í skólum. Náin samvinna skal vera við skólayfirvöld, forsjáraðila og aðra fagaðila sem koma að málefnum barna. Unnið er eftir leiðbeiningum um skólaheilsugæslu frá embætti landlæknis.
Skólaheilsugæsla grunnskólabarna felur í sér:
a. Að efla þekkingu og færni barna í að lifa heilbrigðu lífi með skipulagðri heilbrigðisfræðslu. 
b. Að skima fyrir heilsuvanda og áhættuþáttum og vísa í viðeigandi úrræði ef um frávik á skimunum er að ræða. 
c. Að draga úr útbreiðslu smitsjúkdóma með bólusetningum samkvæmt leiðbeiningum frá sóttvarnalækni.
d. Að stuðla að því að langveikum og fötluðum börnum séu skapaðar viðunandi aðstæður og umönnun í skólanum í samvinnu við forsjáraðila barns og starfsfólk skólans. 
e. Að stuðla að samstarfi fagaðila sem koma að málefnum barna.

7. gr.
Heilsufarsskoðanir.
Heilsugæsla skal skipuleggja reglulegar heilsufarsskoðanir fyrir börn á fyrirfram ákveðnum aldurshópum, árgangshópum eða öðrum sambærilegum hópum, auk gagnreyndra heilsufarsrannsókna sem ákveðnar eru á grundvelli einstaklingsbundinna þarfa.
Skólaheilsugæsla grunnskólabarna felur a.m.k. í sér heilsufarsskoðanir í 1. 4. 7. og 9. bekk.
Heilbrigðisstarfsmenn í heilsugæslu skulu greina stuðningsþarfir þeirra barna sem ekki mæta í reglulegar heilsufarsskoðanir.
Heilsufarsskoðanir geta verið framkvæmdar af hjúkrunarfræðingi eða lækni.
 
8. gr.
Inntak heilsufarsskoðana.
Í heilsufarsskoðunum skal, með viðtölum, líkamsskoðunum og öðrum viðeigandi viðurkenndum aðferðum eftir þörfum, kanna heilsu, vöxt, þroska og vellíðan barna í samræmi við aldur þeirra og persónulegar þarfir.
Taka skal tillit til óska og skoðana viðkomandi barna í samræmi við þroska og aldur.
Ef nauðsyn krefur skal útbúa einstaklingsmiðaða áætlun, eða uppfæra þá sem fyrir er.

III. KAFLI
Sérfræðiþjónusta.
9. gr.
Greining þarfa og veiting sértæks stuðnings.
Börnum með frávik við skoðanir skal vísa til viðeigandi fagaðila og sérfræðinga sem fyrst, þar sem fram skal fara nánara mat á þörf fyrir sértæk úrræði, stuðning og þjónustu við barnið. Gera skal einstaklingsmiðaða áætlun varðandi íhlutun og meta reglulega árangur hennar.
Tryggja skal samstarf við viðeigandi fagaðila, svo sem skólaþjónustu, félagsþjónustu, barnavernd eða aðra sérfræðiþjónustu til að greina vandann nánar.

10. gr.
Tannheilsa barna.
Öll börn skulu hafa aðgang að heimilistannlækni sem er forsenda gjaldfrjálsra tannlækninga barna.
Tryggja skal munnskoðun hjá börnum sem eru ekki með skráðan heimilistannlækni og börnum sem eru í tanneftirliti erlendis.

11. gr.
Gildistaka.
Reglugerð þessi, sem sett er með stoð í 2. mgr. 7gr. laga nr. 40/2007, um heilbrigðisþjónustu, með síðari breytingum, …

